
Framboð til varastjórnar Landssambands hestamannafélaga (LH) 2026–2028 

Félagi í Hestamannafélaginu Sörla 

Hestamennska og framtíð íslenska hestsins 

Ég býð mig fram til setu í varastjórn Landssambands hestamannafélaga (LH) fyrir tímabilið 2026–2028. Ég er 

áhugamanneskja í hestaíþróttinni og Sörlafélagi til margra ára. Fyrir mér er hestamennskan miklu meira en 

áhugamál: hún sameinar íþróttir, útivist, menningu og samfélag og byggir á einstökum tengslum manns og hests. 

Hún kennir okkur þolinmæði, ábyrgð, traust og virðingu. 

Brennandi áhugi minn á íslenska hestinum, félagsstarfinu og framtíð hestamennskunnar er ástæða þess að ég gef 

kost á mér til starfa fyrir LH. 

Reynsla og framlag til LH 

Ég hef rúmlega 30 ára reynslu af stjórnun, stefnumótun, uppbyggingu samstarfs þvert á atvinnugreinar og 

alþjóðlegu viðburðahaldi. Meðal annars hef ég: 

• kortlagt sex atvinnugreinar og átti frumkvæði að stofnun Íslenska ferðaklasans, 

• stýrt þróun, markaðssetningu og framkvæmd alþjóðlegra viðburða, 

• gegnt stjórnarstörfum í fyrirtækjum og félagasamtökum. 

Þessa reynslu vil ég nýta til að efla samstarf hestamannafélaganna, styðja við æskulýðsstarf, styrkja stefnumótun 

LH og skapa aukin verðmæti. Samvinna, traust og skýr markmið, með heildarávinning hestamannahreyfingarinnar 

að leiðarljósi, eru grunnurinn að framlagi mínu. 

Í hnotskurn 

Hestamennska Áhugamanneskja í hestaíþróttinni og Sörlafélagi til margra ára 

Stjórnarhættir Viðurkenndur stjórnarmaður (Akademias, 2025); stjórnarseta m.a. í Landvernd 
(formaður), Grænum Iðngörðum (núverandi ), Draumórar, Kolviði og Festu um 
samfélagsábyrg 

Félagasamtök Framkvæmdastjóri Orkuklasans 2022–2026 með um 50 aðildafélög;  
Stofnandi Íslenska ferðaklasans, formaður Landverndar 2018-2019 

Viðburðir Einn af stofnendum Iceland Geothermal Conference (3.500+ gestir) og  
What Works in SPI-ráðstefnanna; AI Economy Iceland 

Menntun MBA frá Háskóla Íslands; nám við Harvard Business School Creating Shared 
Valeu, IESE og Cluster Academy; stundakennari við HÍ 

Eigin atvinnurekandi Sjálfstætt starfandi ráðgjafi – Cognitio ehf. 



Mínar áherslur 

1. Öflugt æskulýðsstarf – undirstaða framtíðarinnar 

Æskulýðsstarf og nýliðun eru forsenda þess að íslensk hestamennska vaxi og dafni, hvort sem litið er til íþrótta, 

ræktunar eða félagsstarfs. Hestamannafélögin eru vettvangurinn þar sem áhugi kviknar og þekking flyst milli 

kynslóða. LH þarf, í samstarfi við félögin um land allt, að leggja áfram ríka áherslu á aðstöðu, aðgengi að þjálfun og 

tækifæri barna og ungmenna, óháð efnahag eða bakgrunni, og skapa umhverfi þar sem ungt fólk vill vera áfram og 

taka virkan þátt. 

Fjárfesting í æskulýðsstarfi í dag er forsenda öflugrar hestamennsku á morgun. 

2. Hagspor hestamennskunnar – þekking sem grundvöllur ákvarðana og aukinnar verðmætasköpunar 

Sem sérfræðingur í kortlagningu atvinnugreina fagna ég sérstaklega nýju samstarfsverkefni um greiningu á 

hagspori hestamennskunnar á Íslandi. Hestamennskan nær til íþrótta, ræktunar, ferðaþjónustu, viðburða, 

verslunar, þjónustu og menningar og hefur bæði efnahagslegt og samfélagslegt gildi, meðal annars fyrir lýðheilsu 

og menningararf íslensks samfélags. 

Við þurfum að þekkja og geta sýnt fram á raunverulegt virði hestamennskunnar til að styrkja stöðu hennar til 

framtíðar. 

3. Alþjóðlegir viðburðir og tækifæri íslenska hestsins 

Íslenski hesturinn er einstakur fulltrúi íslenskrar menningar og hefur sterka stöðu víða um heim. Alþjóðleg mót, 

sýningar og aðrir viðburðir eru vettvangur íþróttalegs árangurs en líka kynningar, samstarfs og 

verðmætasköpunar. Ég vil nýta reynslu mína af alþjóðlegu viðburðahaldi til að efla faglega umgjörð og alþjóðlegan 

sýnileika íslenskrar hestamennsku, heima og erlendis, og tengja betur saman íþróttir, ræktun, ferðaþjónustu, 

menningu og atvinnulíf. 

4. Samstarf, traust og sameiginleg framtíðarsýn 

LH er sameiginlegur vettvangur félaga með ólíkar þarfir, aðstæður og áherslur. Sambandið þarf áfram að byggja á 

sterkri grasrót, virkri þátttöku félagsmanna og öflugu samstarfi félaganna um land allt. Góðir stjórnarhættir, 

gagnsæi, virðing fyrir ólíkum sjónarmiðum og skýr framtíðarsýn eru lykilforsendur þess að hreyfingin þróist og 

eflist. 

Að lokum 

Mín framtíðarsýn er íslensk hestamennska sem byggir á sterkri grasrót, öflugu æskulýðsstarfi og markvissri 

nýliðun, þar sem þekking, menning og ástríða fyrir íslenska hestinum flyst milli kynslóða og leggur grunn að 

árangri og alþjóðlegri sókn. 

 

Það væri mér bæði ánægja og heiður að fá tækifæri til að leggja mitt af mörkum og vinna með öflugu fólki innan 

hestamannahreyfingarinnar að framgangi íslenska hestsins, landi og þjóð til heilla. 

Rósbjörg Jónsdóttir 
Félagi í Hestamannafélaginu Sörla 


